
____________________________________________________________________ 

 
“ЎЗАРО МЕҲР-ОҚИБАТЛИ БЎЛМАГУНИНГИЗЧА,  

КОМИЛ МЎМИН БЎЛОЛМАЙСИЗЛАР” 
 

Муқаддас Ислом динимиз инсонларни тинч-тотув, ҳамжиҳат, кечиримли, бир-

биримизга дўст ва биродар бўлиб ҳаѐт кечиришга буюради. Тарихдан маълумки, 

динимизни мана шу кўрсатмасига амал қилиб яшаган мусулмонлар доимо бахт ва 

саодатда яшаганлар, тинч-тотув ҳаѐт кечирганлар. Аллоҳ таоло Қуръони каримда 

мусулмонлар ўзаро ака-ука ва биродар экани ҳақида шундай марҳамат қилган: 

اَ    إِخْوَةٌ  الْمُؤْمِنُونَ  إِنَّم

яъни:  “Албатта, мўминлар биродардирлар” (Ҳужурот сураси 10-оят). 

Ислом дини инсонларни доимо бир-бирлари билан яхши муомалада бўлишга 

буюрар экан, уларнинг муомалалари беғараз бўлиши учун ўзаро муносабатлари 

ҳам самимий бўлиши лозимлигини таъкидлайди.  

Зеро, инсон табиатан киришимли қилиб яратилган, яъни у жамиятдан ажралиб, 

алоҳида яшай олмайди. Шундай экан, мўмин киши диний ва дунѐвий ишларини 

тўғри йўлга қўйишда солиҳ дўсту ѐрларни танлаши лозим. Пайғамбаримиз 

алайҳиссалом муборак ҳадиси шарифларида марҳамат қиладилар:  

 ﴾ابُّواتَّم تََ وا حَ نُ مِ ؤْ ت ُ  لَ وا وَ نُ مِ ؤْ تَّم ت ُ نمةَ حَ وا الَْ لُ خُ دْ تَ  لَ  دِهِ يَ ي بِ سِ فْ ي ن َ المذِ وَ  ﴿
“Бир-бирларингизга биродар бўлмагунингизча, мўмин бўлмайсизлар, мўмин 

бўлмагунингизча, жаннатга кира олмайсизлар”(Имом Муслим ривоятлари). 

Агар бу дўстлик Аллоҳ учун бўлса, у яна ҳам мустаҳкам бўлади, чунки Аллоҳ 

розилиги учун бўлган дўстликка ҳеч қандай дунѐвий ғараз аралашмайди. Бошқача 

қилиб айтганда, дунѐвий ишлар юзасидан сен-менга бориб қолган тақдирда ҳам, 

уларнинг дўстлигига путур етмайди. Шунинг учун ҳам динимизда Аллоҳ учун 

дўстлашишга тарғиб қилиниб, бунга катта ажру мукофотлар ваъда қилинган. Абу 

Дардо разияллоҳу анҳудан ривоят қилинади: Расулуллоҳ саллаллоҳу алайҳи 

васаллам айтдилар: 

هَا نُ وْرٍ  مِنْ  مَنَابِرُ  الْعَرْشِ  حَوْلَ  إنم  ﴿  النمبِيُّونَ  يَ غْبِطهُُمُ  شُهَدَاءَ  وَلَ  بِِنَْبِيَاءَ  لَيْسُوا نُ وْرٌ  وَوُجُوىُهُمْ  نُ وْرٌ  لبَِاسُهُمْ  قَ وْمٌ  عَلَي ْ
هَدَاءُ    اللِ  فِ  الَْمُتَحَابُّونَ  ىُمْ : فَ قَالَ  لنََا صِفْهُمْ  اللِ  رَسولَ  يَ : فَ قَالُوا وَالشُّ

  .(مسلمالإمام رواه ) ﴾ اللِ  فِ  وَالْمُتَ زَاوِرُونَ  اللِ  فِ  وَالْمُتَجَالِسُونَ 

яъни: “Аршнинг атрофида нурдан бўлган минбарлар бор. Ушбу минбарларда 

либослари нур, юзлари нур бўлган бир қавм бўладилар. Улар пайғамбар ҳам, 

шаҳидлар ҳам эмаслар. Уларни пайғамбар ва шуҳадолар ҳавас қиладилар”, – 

дедилар. Шунда саҳобалар: “Бизга уларни тавсифлаб беринг, Ё Расулуллоҳ”, 

дедилар. Шунда  Расулимиз алайҳиссалом: “Улар Аллоҳ йўлида бир-бирларига 

муҳаббат қилувчилар, Аллоҳ йўлида бирга ўтурувчилар, Аллоҳ йўлида бир-

бирларини зиѐрат қилувчилар”, – дея  марҳамат қилдилар (Имом Муслим 

ривоятлари). 

Ислом тарихидан маълумки, Абу Зарр разияллоҳу анҳу билан Билол ибн Рабоҳ 

разияллоҳу анҳу ўрталарида бироз келишмовчилик бўлиб,  аччиқланган Абу Зарр 

разияллоҳу анҳу Билол ибн Рабоҳга: “Эй қора хотиннинг ўғли, мени босиб олдинг!” – 

дегандилар, Билол ғазаб қилган ҳолда ўрниларидан туриб: “Аллоҳга қасам, мен бу 

ишни Расулуллоҳ саллаллоҳу алайҳи васалламга айтаман”, – дедилар.  

Бу хабар етказилганида Расулуллоҳ саллаллоҳу алайҳи васалламнинг юзлари 

ўзгариб кетди ва: Эй Абу Зарр! Онасини айбладингизми? Сизда жоҳилият 

одатлари бор экан”, – дедилар.  

Абу Зарр йиғладилар ва: “Эй Аллоҳнинг расули, менга истиғфор 

айтинг” дедиларда, масжиддан йиғлаган ҳолда чиқиб кетдилар.  

Кейин Билолнинг олдига келиб, юзларини тупроққа қўйдилар-да: “Аллоҳга 

қасам, то оѐғинг билан юзимни эзғиламагунингча, бошимни кўтармайман. Сен 

олижаноб кишисан, мен эса – пасткашман”, – дедилар.  

Билол ҳам йиғлаб унга яқинлашдилар-да, унинг юзидан ўпдилар. 

Сўнгра: "Аллоҳга қасамки, Аллоҳ учун бир марта бўлса ҳам сажда қилган юзни оѐғим 

билан босмайман”, дедилар. Кейин икковлари ўринларидан туриб, бир-бирларини 

қучоқлаб, йиғида давом этишди. 

Бизлар бугунги кунда бир-биримизга ѐмонлик қилиб қўйсак, кечирасиз деб 

айтишга ҳам ботина олмаймиз. Аслида, узр сўраш юқори савиядаги маданият ҳамда 

олий фазилатли хулқлардандир. Қолаверса, Ислом динида, ирқий камситиш ѐки 

миллат ажратиш, инсон зотини таҳқирлаш қораланган. Инсон қайси миллат ва 

ирқдан бўлмасин, унга нисбатан камситиш – маънавий қашшоқликдир! 

Мўмин-мусулмонлар ўзаро биродар бўлганларидан кейин, бир киши ҳақида 

фикр билдириш борасида тилига жуда эҳтиѐт бўлиши лозим. Бу ҳақда 

Пайғамбаримиз алайҳиссалом шундай деганлар: 

، رِضْوَانِ  مِنْ  بِِلكَلِمَةِ  ليََ تَكَلممُ  العَبْدَ  إِنم  ﴿  مِنْ  بِِلكَلِمَةِ  ليََ تَكَلممُ  العَبْدَ  وَإِنم  دَرجََاتٍ، بِِاَ اللَّمُ  يَ رْفَ عُوُ  بَِل، لََاَ يُ لْقِي لَ  اللَّمِ
، سَخَطِ   ﴾ (رضي الله عنههُرَيْ رةََ  أَبِ  عَنْ رواه الإمام البخاري ) جَهَنممَ  فِ  بِِاَ يَ هْوِي بَِل، لََاَ يُ لْقِي لَ  اللَّمِ

яъни: “Киши ўзи эътибор бермаган ҳолда Аллоҳ рози бўладиган сўзни 

айтиши мумкин. Бу билан Аллоҳ унинг жаннатдаги даражасини кўтаради. 

Шунингдек, киши ўзи эътибор бермаган ҳолда Аллоҳни ғазаби келадиган сўзни 

гапириб қўйиши мумкин. Бу билан  Аллоҳ уни жаҳаннамга туширади” (Имом 

Бухорий ривоятлари). 

Пайғамбаримиз алайҳиссалом мусулмонларнинг бир-бирларига дўст, биродар, 

кўмакдош бўлишлари  зарурлигини бундан ўн беш аср муқаддам эълон қилиб, 

Ислом умматини ўзаро биродарликка, қардошликка, ҳамкорликка чақирганлар. 

Абдуллоҳ ибн Умар разияллоҳу анҳудан ривоят қилинади, Расулуллоҳ саллаллоҳу 

алайҳи васаллам шундай деганлар:  

اللُ  عن مسلمٍ كُربةً فرمجَ  ظلِمُو ول يُسلِمُو مَن كان ف حاجةِ أخيو كان اللُ ف حاجتِو ومَن فرمجَ سلمِ ل يَ سلمُ أخو الُ الُ  ﴿
 ﴾ ةِ امَ يَ ومَ القِ ه اللُ يَ تَ رَ لمًا سَ سْ مُ  تَ رَ ةِ ومَن سَ امَ يَ ومِ القِ بةً مِن كُرَبِ يَ رْ بِا عنو كُ 

яъни: “Мусулмон – мусулмон кишининг биродаридир. Унга зулм ҳам 

қилмайди ва биродарини душманга ҳам топшириб қўймайди. Ким биродарининг 

ҳожатида бўлса, Аллоҳ ҳам унинг ҳожатида бўлади. Ким мусулмондан ғам-

ташвишни кетказса, Аллоҳ таоло уни Қиѐмат ғам-ташвишларидан халос 

этади. Ким мусулмоннинг айбини беркитса, Аллоҳ таоло Қиѐмат кунида унинг 

ҳам айбини беркитади” (Имом Бухорий ва Имом Муслим ривояти). 

Анас разияллоҳу анҳудан ривоят қилинади, Расулуллоҳ саллаллоҳу алайҳи 

васаллам айтдилар:  

 ﴾أحَدكُُمْ، حتَّم يُُِبم لأخِيوِ ما يُُِبُّ لِنَ فْسِوِ  لَ يُ ؤْمِنُ  ﴿
яъни: “Киши ўзи учун яхши кўрган нарсани биродарига ҳам раво кўрмагунича 

комил мўмин бўла олмайди” (Имом Бухорий ва Имом Муслим ривоятлари).  

Пайғамбаримиз алайҳиссалом саҳобаи киромлардан бирларига уч марта 

Жаннатни башоратини бердилар. Шунда, Абдуллоҳ ибн Амр разияллоҳу анҳу у 

кишини уйларида меҳмон бўлиб, уч кун амалларини кузатдилар. Лекин ҳеч қандай 

ортиқча амални кўрмадилар. Кейин, у саҳобадан Абдуллоҳ ибн Амр: “Қайси 

амалингиз туфайли Расулуллоҳ саллаллоҳу алайҳи васаллам айтган нарсага 

эришгансиз?” – деб сўрадилар. У зот: “Сиз кўрганингиздан бошқа нарса йўқ. Лекин 

кўнглимда бирор мусулмонга нисбатан ғиллу ғашлик сақламайман ва Аллоҳ унга 

берган нарсага ҳасад қилмайман”, – дедилар. Абдуллоҳ ибн Амр: “Ҳа, мана шу 

нарса сизни ушбу даражага олиб чиққан экан”, – дедилар (Имом Аҳмад ривоятлари). 

Муҳтарам азизлар! Дўстлик ва биродарчиликка путур етказадиган 

масалалардан бири – турли масалаларда ихтилоф қилиш, бехуда тортишувларга 

киришишдир. Айнан шу кунларда янги йил кунини нишонлаш ҳақида баҳс-

мунозаралар кўпаймоқда. Маълумки, айни пайтда дунѐда юзлаб байрамлар ва 

нишонланадиган кунлар мавжуд. Ҳар бир мамлакатнинг байрам ва тантаналари мана 

шу халқнинг дини, маданияти ва тарих мобайнида эришган ютуқларини ўзида акс 

эттиради. Бугунги кунда юртимиздаги байрамлар хилма-хил бўлиб, улар миллий, 

диний, касбий ва халқаро каби турларга бўлинади. Мазкур байрамларнинг 

айримлари ҳукумат томонидан дам олиш куни сифатида эълон қилинган. 

Байрамлар уч қисмга бўлинади, қуйида уларни баѐн қиламиз: 

1.  Диний байрам. Исломда диний байрамлар Аллоҳ таоло ва унинг Расули 

томонидан белгиланган, уни бошқа инсонлар белгилай олмайди. Бу кунларда махсус 

ибодатлар (ҳайит намози, қурбонлик) қилинади. Бундай байрамлар Исломда иккита 

бўлиб улар – Ийдул Фитр (Рамазон ҳайити) ва Ийдул Азҳо (Қурбон ҳайити)дир. 

Рамазон ҳайити Рамазон ойи рўзасини тутиш тугагани муносабати билан ўтказилади. 

Қурбон ҳайити Ҳажнинг асосий арконлари якунлангани муносабати билан, 

Зулҳижжа ойининг ўнинчи куни нишонланади ва унга кейинги “ташриқ кунлари” 

номини олган уч кун ҳам қўшилади. Бу байрамлар ҳақида Анас разияллоҳу анҳудан 

ривоят қилинади: “Набий саллаллоҳу алайҳи васаллам Мадинага келганларида, 

уларнинг ўйин-кулги қиладиган икки кунлари бор эди. “Бу икки кун қандай кун?” – 

деб сўрадилар. “Жоҳилиятда ўйин-кулги қиладиган кунимиз эди”, – дейишди. Шунда 

Расулуллоҳ саллаллоҳу алайҳи васаллам: “Албатта, Аллоҳ сизларга у иккиси 

ўрнига улардан кўра яхши Азҳо (Қурбон ҳайити) ва Фитр (Рамазон ҳайити) 

кунларини берди”, – дедилар” (Имом Абу Довуд ривоятлари). 

Ислом дини байрамларида хурсандчилик қилган, ота-онаси, аҳли аѐли, 

қариндош ва таниш-билишларига кенгчилик яратганлар ҳамда қурбонлик қилганлар 

савоб оладилар ва ибодат қилганнинг ажрига эришадилар. Ҳатто еб-ичиш 

хурсандчилик аломати бўлганидан юқорида зикр қилинган икки ҳайит ва ташриқ 

кунларида рўза тутиш макруҳдир.  

2.  Бошқа дин вакилларининг байрами. Масалан, рождество, пасха ва шунга 

ўхшаган байрамлар. Мусулмон киши бошқа дин вакилларининг диний байрамларини 

нишонлаши мумкин эмас. Чунки бу мансух бўлган (ҳукмлари бекор бўлган) 

динларни қўллаб-қувватлаш ва Исломдан устун қўйиш, ўзини уларга ўхшатиш бўлиб 

қолади.  

3. Динга алоқаси бўлмаган ижтимоий байрам. Масалан, 8 март, 9 май, 1 

сентябрь, 1 октябрь, 8 декабрь ва шунга ўхшаш байрамлар. Динга алоқаси бўлмаган 

ижтимоий байрамлардан кўзланган мақсад тўғри бўлса, турли маъсиятлар аралашуви 

сабабли шариат кўрсатмаларидан ташқарига чиқилмаса, Ислом бундай дунѐвий 

байрамларни ман қилмайди.  

Юқоридагилар каби ижтимоий байрамлардан яна бири – мелодий йил 

бошланиш санасини нишонлашдир.  

Юртимизда ҳам янги йил санасини ўзига хос тарзда кутиш ва ўтказиш одат 

тусига кирган. Ушбу санани нишонловчи фуқаролар ўзларини бошқа дин 

вакилларига қайсидир ақидада ўхшашликни мақсад қилмайдилар. Аксинча янги 

бошланадиган санани хурсандчилик билан кутиб, янги кунга янги мақсадлар, янгича 

кайфият билан кириб боришни мақсад қиладилар. Шу сабабдан уларнинг қилаѐтган 

ишларига диний тус бериш, уларни эътиқодий хатога йўл қўйганликда айблаш ѐхуд 

куфрга нисбат бериш мутлақо ножоиз саналади. 

Ваҳоланки, бировни куфрга чиқариш – жуда ҳассос масаладир. Бунинг ўзини 

асослари, қоидалари, бу масалани ҳал қиладиган кишилари бор. Агар бир киши 

динда қатъий далиллар билан собит бўлган бирор нарсани ўзи билган ҳолда инкор 

қилса ѐки бирор куфр лафзини айтса, ҳатто барча ҳолатда ҳам уни кофирга чиқариш 

оддий инсонларнинг иши эмас. Бу масала қозилар, муфтийлар кўриб чиқадиган 

масаладир. 

Тўғри, ушбу масала юзасидан замонамиз уламолари ўртасида ҳар хил фикрлар 

мавжуд. Шариатга зид бўлмаган ҳолатда нишонлашни жоиз дейдиган уламолар, 

мелодий йил ҳисобининг бошланишини насронийликдаги диний байрамлар билан 

боғлаш нотўғри, дейдилар. Чунки улардаги диний байрам йилнинг 24–25 декабрь ѐки 

6–7 январь кунларига белгилангандир. Дунѐ аҳолиси 1 январь кунига милодий 

сананинг бошланиши сифатида қарайди. Уни муайян дин, шу жумладан насронийлик 

ѐки бошқа дин билан боғламайди.  

Динимиз манбаларида ҳам бошланаѐтган кун, ой ва йил учун барака сўраб дуо 

қилиш зикр қилинган. Толҳа ибн Убайдуллоҳ разияллоҳу анҳудан ривоят қилинади: 

“Расулуллоҳ саллаллоҳу алайҳи ва саллам қачон янги чиққан ойни кўрсалар шундай 

дер эдилар:  

سْلََمِ رَبِّّ وَربَُّكَ اللُ  ﴿ لََمَةِ وَالِْْ يماَنِ وَالسم نَا بِِلْيُمْنِ وَالِْْ مِْذِي  الامَامُ رَوَاهُ ) ﴾ اللمهُمم أَىِلموُ عَلَي ْ   (التِّّ
“Аллоҳим! Уни бизга хайр-барака, имон, саломатлик ва Ислом ила чиқаргин. 

Роббим ва Роббинг – Аллоҳдир” (Имом Термизий ривоят қилган).  

Шундай экан, ҳар бир бошланаѐтган кун, ой, йилни яхши дуо ва ниятлар ила 

бошлаш дуруст бўлади. 

Аллоҳ таоло барчаларимизни Ўзининг розилиги йўлида дўстлашувчи солиҳ 

бандаларидан қилсин! Мўмин-мусулмонларнинг ҳамжиҳатлигини таъминласин! 

Омин! 

  


